
LLE EIDDO BYDOL 

Luc 12:13 – 34

CYFLWYNIAD

Mae ein byd wedi ei rannu rhwng y rhai sydd â phopeth a’r rhai sydd heb ddim. Mae Iesu’n siarad â’r ddau grŵp yn y ddameg a’r negeseuon sy’n dilyn.  

1. Y DDAMEG I’R RHAI SY Â PHOPETH Luc 12:13 - 21

Mae Iesu’n adrodd dameg y ffŵl cyfoethog ar ôl i rywun yn y dyrfa ofyn iddo fod yn farnwr mewn cweryl teuluol.  Yn amlwg, roedd gan y brawd hyna bopeth ac roedd y brawd ifanca am gael rhan ohono.  Y ffordd orau o ddeall y cymhelliad y tu ôl i’r cais ydy cofio stori’r Mab Afradlon.  O dan y Gyfraith Iddewig, mae’r cyntaf anedig yn etifeddu, fel ei enedigaeth fraint, ddwywaith gymaint ag unrhyw aelod arall o’r teulu.  Roedd y brawd hynaf yn gyfrifol am gynnal ei fam a chwiorydd di‑briod y teulu.  Fel arfer roedd yr etifeddiaeth yn cael ei rannu pan fyddai’r tad farw, ond roedd yna achosion pan fyddai’r brawd neu’r brodyr ifanca am gael eu rhan yn gynnar.  Mae’n debyg mai dyna oedd ar feddwl y dyn yma.  Fel mae Iesu’n dangos yn ei ymateb cwta, roedd yn amlwg ei fod yn ddyn barus.   Dyma arweiniodd at ddameg y ffŵl cyfoethog (adnodau 16 – 21).  Mae rhywun wedi dweud am y dyn hwn ‘Roedd gormod o’r fi fawr yn ei fyd’.  Roedd ei fyd e’n hunan ganolog, a’i fyd e oedd yr unig un o bwys iddo.  

Dywedodd Iesu’r stori er mwyn cyferbynnu rhwng y dyn oedd yn berchen ar bopeth ond yn mwynhau dim byd a’r dyn, er nad oedd ganddo unrhyw beth materol, oedd yn gallu hawlio cyfoeth di ben draw.  Roedd ganddo lawer o asedau ond dim ond un ohonyn nhw oedd yn cynnig unrhyw werth parhaol.  Basai ei gnydau yn cael eu casglu gan eraill; fasai e byth yn gweld ei ysguboriau newydd; fasai’r ‘blynyddoedd lawer’ roedd e wedi breuddwydio amdanyn nhw fyth yn cyrraedd.  Dim ond ei enaid fyddai ar ôl a doedd e ddim yn barod ar gyfer y posibilrwydd hwnnw.

2. Y NEGESEUON I’R RHAI SY HEB DDIM BYD O GWBL Luc 12:22 - 34

Roedd y geiriau hyn yn cael eu cyfeirio’n benodol at ddisgyblion Iesu.  Oherwydd natur eu galwad, doedd dim llawer o eiddo ganddyn nhw.

i. ‘Peidiwch â phoeni am eich bywyd’ adnodau 22 – 26

Nid galwad i fod yn esgeulus o fywyd ac o eiddo ydy hwn.  Mae rhai pobl yn cymryd y testun yma’n llythrennol, ac yn gwrthod gwneud unrhyw gynlluniau.  Maen nhw’n byw o ddydd i ddydd gan gredu y bydd Duw’n darparu ar gyfer eu holl anghenion os ydyn nhw’n stiwardiaid da ai peidio.  Mae nhw wedi camddeall yr hyn mae Iesu’n ei ddweud yma.  Mae rhaid i’r ffermwyr aredig y tir neu bydd y tir yn troi’n anialwch.  Mae rhaid i’r pysgotwyr ddefnyddio’u rhwydau neu lwgu; mae rhaid i bobl wneud eu gwaith bob dydd.  Mae negeseuon Iesu yma yn rhybudd rhag poeni’n ddiangen.  ‘Bydd y gwir gredinwyr yn gwneud eu gorau bob amser, ond yn ymddiried yn yr Arglwydd i ddarparu fel y gwêl yn dda’.

ii. ‘Meddyliwch am gigfrain’ adnod 24 a ‘Meddyliwch am y lili’ adnod 27.

Mae Iesu’n gorchymyn i ni astudio byd natur i weld sut mae e’n darparu ar gyfer planhigion ac adar pan dydyn nhw ddim yn gallu gofalu amdanyn nhw eu hunain.  ‘Os ydy Duw yn gallu dangos y fath ofal dros bethau di-nod natur, dydy e ddim yn debygol o gefnu ar goron ei greadigaeth’.  Efallai y basai’r byd paganaidd yn poeni am y pethau hyn ond dydy’r disgyblion ddim i wneud hynny.  Dylai plant Duw fod yn gallach, yn hapusach ac yn fwy diogel.  Dylai eu hymchwil barhaus am feddwl Duw, warantu iddynt na fyddant byth mewn angen.

iii. ‘Ceisiwch ei deyrnas’ adnod 31

Mae Iesu’n dweud, ‘Gadewch i Dduw reoli yn eich bywyd a bydd popeth sy ei angen arnoch yn cael ei ddarparu’.

iv. ‘Peidiwch bod ag ofn, fy mhraidd bychan’ adnod 32

Mae gan bob praidd fugail, felly dylai hyd yn oed y grŵp lleiaf o ddisgyblion fod yn sicr fod yr Arglwydd, y bugail da, gyda nhw.  Rydyn ni’n gallu dibynnu ar holl addewidion Tad Nefol sy’n ein caru.  Yn y dyddiau hynny, roedd cyfoeth daearol yn aml yn cael ei ddangos drwy wisgo dillad drudfawr a gemau disglair.  Gallai’r dillad gael eu difetha gan wyfyn; gallai’r gemau gael eu dwyn; gallai trysor ddiflannu’n rhwydd.  Ond doedd trysor ysbrydol y Nefoedd byth yn dirywio; doedd lladron byth yn gallu mynd i mewn i ddwyn yr hyn sy wedi ei fuddsoddi mewn diogelwch tragwyddol.  Daeth Iesu â’r wers i ben drwy ddweud ‘Oherwydd ble bynnag mae dy drysor di y bydd dy galon di.’  Mae’n anodd iawn gwahanu’r galon oddi wrth ei drysor ac felly, mae’n rhaid i ni fod yn ofalus iawn ble rydyn ni’n buddsoddi’n cyfoeth!

Cwestiynau ar gyfer trafodaeth:

1. Beth ddylai ein hagwedd ni fod tuag at y ddaear a’i gyfoeth, a thuag at weddill y greadigaeth?

2. Beth sy gan yr astudiaeth yma i’w ddweud wrth y cyfoethog?  Ac wrth y tlawd?  Beth mae’n ei ddweud wrth y ddau grŵp?

3. Beth ydy’r brif wers roedd Iesu am i ni ei dysgu o ddameg y ffŵl cyfoethog?

4. Beth ydy pwynt, yn ôl dysgeidiaeth Iesu, o ystyried byd natur (gweler adnodau 11 – 28)?

5. Beth ydych chi’n feddwl mae Iesu’n ei olygu pan ddywed ‘Ceisiwch ei deyrnas’ (BCN - adnod 31)?

